
УПАТСТВО ЗА ПОСТАПУВАЊЕ СО МЕДИЦИНСКИОТ ОТПАД КОЈ СЕ СОДАВА ВО ЗДРАВСТВЕНИТЕ УСТАНОВИ


Министерството за животна средина и просторно планирање информира дека и по појавата на вирусот COVID-19, со медицинскиот отпад од здравствените установи треба да се продолжи да се постапува согласно постојната регулатива за управување со медицински отпад, која е во согласност со регулативата и препораките на меѓународните здравствени организации. Според досегашните испитувања и меѓународни искуства, отпадот потенцијално инфициран со COVID-19 не бара никакви дополнителни мерки за заштита од стандардните протоколи за одлагање на медицински отпад.
Имено, отпадот создаден од здравствените институции, кој ja вклучува и искористената заштитна опрема (чизми, престилка, наметка со долги ракави, дебели нараквици, маска и очила или штит за лице),  се презема од страна на компаниите со кои истите имаат склучено договори, а кои поседуваат дозвола за собирање, транспорт и третман на медицински отпад издадена од Министерството за животна средина и просторна планирање.
Транспортот на медицинскиот отпад, подлежи на одредбите за транспорт на опасен отпад и притоа е регулиран со АДР регулативата, односно Законот за превоз на опасни материи во патниот и железничкиот сообраќај.
Во однос на управувањето со отпадот за време на актуелната пандемија, додека треба да ги почитуваме сите мерки на претпазливост за хигиена, здравје и безбедност, важно е да се потенцира дека отпадот не е главниот начин за пренесување на COVID-19.[footnoteRef:1] Отпадот кој може да е инфициран со COVID-19 е претежно респираторна и лична заштитна опрема, што не се смета за добра подлога преживување на овој вирус .    [1:  Ризикот од добивање ХИВ и хепатитис (во сите форми) е поголем отколу заразување со COVID-19, а се должи на фактот дека овие патогени преживуваат подолго во игли и друг отпад од загадена крв.] 

Здравствените работници задолжително користат заштитна опрема (чизми, престилка, наметка со долги ракави, дебели нараквици, маска и очила или штит за лице), но задолжително треба да водат сметка дали ја користат/соблекуваат правилно, согласно со упатствата за тоа, бидејќи постои веројатност за заразување преку допирање на маската, и воопшто заштитната опрема,  со „валкани“ раце. 
Целиот отпад од здравствена заштита создаден за време на нега на пациенти со COVID-19 треба да биде собран безбедно во означени кеси и кутии, а потоа безбедно да се отстранува според утврдените процедури. Следствено, здравствените работници се одговорни да го селектираат и одлагаат отпадот како и досега, согласно Правилникот за начинот на постапување со медицински отпад, како и начинот на пакување и обележување на медицинскиот отпад („Сл. весник на РМ“бр. 146/07).
[bookmark: _GoBack]Важно е да се укаже дека инфективниот медицински отпад од оваа пандемија не бара задолжително горење, бидејќи секоја алтернативна технологија за третман, односно секое правно лице кое има дозвола за третман на медицински отпад издадена од МЖСПП,  ќе го направи безбеден отпадот за негово понатамошно депонирање на комунална депонија.

